සේවක අර්ථ සාධක අරමුදල් නීතිවිරෝධී ලෙස කොටස් වෙළෙඳපොළේ ආයෝජනය සඳහා යෙදවීම සාපරාධි ක‍්‍රියාවක් සේ සලකා ඊට එරෙහිව නීතිමය පියවර ගැනීමට නියෝග නිකුත් කරන්නැයි ඉල්ලා අන්තර් සමාගම් සේවක සංගමය, නිදහස් වෙළඳ කලාප සහ පොදු සේවක සංගමය, ලංකා බැංකු සේවක සංගමය, ජාතික සේවක සංගමය,මාධ්‍ය සේවක වෘත්තීය සමිති එකමුතුව ඇතුළු වෘත්තීය සමිති 11 එක්ව ගොනු කළ ‍‍පෙත්ස‍ම වැඩිදුර විභාගය අනවශ්‍ය බව කී අගවිනිසුරුවරයා ඊයේ (15) මෙම පෙත්සම නිෂ්ප‍්‍රභා කළේය.සේවක අර්ථ සාධක අරමුදල් කොටස් වෙළඳපොල හෝ යම් දෙයක් සඳහා ආයෝජනය කරන විට ඒ පිළිබඳව එම අරමුදලේ සාමාජිකයින් පුළුල්ව දැනුවත් කරන ලෙස එහිදී අගවිනිසුරු මොහාන් පීරිස් වැඩිදුරටත් දන්වා ති‍බේ.

ඊයේ (15) හලාවත එගොඩවැලේදී පැවැති ධීවර කාර්මික ඇන්ටනී ප්‍රනාන්දු සැමරුමට ප්‍රදේශයේ ධීවර කාර්මිකයන්ගෙන් විශාල සහයක් ලැබනු බව සමස්ථලංකා පොදුධීරවර සම්මේලනයේ ජාතික සංවිධායක රත්න ගමගේ  පවසයි. 2012 වසරේ පෙබරවාරි 15වදා පැවති ඉන්ධන මිල වැඩිකිරීමට එරෙහි විරෝධතාවයේදී එයට එල්ල කළ STF වෙඩි පහරින් මියගිය ඇන්ටී  වෙනුවෙන් එම ධීවර සම්මේලනය විසින් සංවිධානය කර තිබූ සැමරුමට තම සහාය පළ කරමින් ධීවරයින් එම ප්‍රදේශයේ කලුකොඩි ඔසවා තිබූ අතර ධීවරයින් මුහුදු යාමද වර්ජනය කර තිබුණි. පොදු මාළු වෙළෙඳසැලද ඊයේ වසා දමා තිබුණි.
එගොඩවැල්ල දේවස්ථානයේ පැවති දේව මෙහෙයට සහ එම සැමරුමට ඇන්ටනී ප්‍රනාන්දු මහතාගේ බිරිඳ සහ දරුවන්ද ඉන්ධ මිලට එරෙහි අරගලයේදී වෙඩි වැදීමෙන් තුවාල ලැබූ අනෙක් ධීවර කාර්මිකයින් ඇතුළු ධීවරයින් විශාල පිරිසක්ද සහභාගීවී සිටියහ.

පොළොන්නරුවේ ව්‍යාපාරිකයකුට රුපියල් හය ලක්‍ෂ අසූ දහසක (රු. 686,000) මුදලක්‌ වංචා කළ බව කියන අනුරාධපුර මධ්‍යම නුවර ගම්පලාත් ප්‍රාදේශීය සභාවේ එක්‌සත් ජනතා නිදහස්‌ සන්ධාන මන්ත්‍රී ආර්. හෙන්රි බණ්‌ඩාර  පොලිසිය මගින් සැකපිට අත්අඩංගුවට ගෙන අධිකරණයට ඉදිරිපත් කිරීමෙන් පසුව රුපියල් පන්දහසක (රු. 5,000) මුදල් ඇපයක්‌ සහ රුපියල් ලක්‍ෂ 05ක ශරීර ඇප දෙකක්‌ මත මුදාහරින ලෙස පොළොන්නරුව මහේස්‌ත්‍රාත් රුවන් ධම්මික දිසානායක  ඊයේ (15) නියෝග කර තිබේ.
ව්‍යාපාරිකයාට ගෙවිය යුතු මුදල වන රුපියල් හය ලක්‍ෂ අසූදහසක මුදල් සමාන වාරික තුනකින් ගෙවන බවට විත්තිකරු අධිකරණයට දැනුම් දීමෙන් පසු මහෙස්‌ත්‍රාත්වරයා ඉහත සඳහන් ඇප නියම කර ඇත.

පිටකොටුව කච්චේරියේ ඇතිවූ මහා ගින්න මුදල් අඩුපාඩුවක්‌ වසා ගැනීම සඳහා කිසියම් පිරිසක්‌ විසින් සිදුකරන ලද එකක්‌ බවට සැක කළ හැකි යෑයි රාජ්‍ය පරිපාලන සහ ස්‌වදේශ කටයුතු පිළිබඳ ඇමැති ජෝන් සෙනෙවිරත්න  ඊයේ (15) ප්‍රකාශ කළේය. මෙම ගින්න පිළිබඳව කච්චේරියේ දෙමළ සහකාර දිස්‌ත්‍රික්‌ ලේකම්වරියකගෙන්ද ප්‍රශ්න කර ඇතත් වැදගත් තොරතුරක්‌ හෙළිවී නැති බවත් දැන් එම පරීක්‍ෂණ කටයුතු එහි මුදල් අංශය පැත්තට යොමුකර ඇති බවත් ඇමැතිවරයා පැවැසීය.

මේ දිනවල දැඩි ආන්දෝලනාත්මක මාතෘකාවක් බවට පත්ව ඇති ‘හලාල්’ ප්‍රශ්නය මුල්කොටගෙන පසුගිය 14 වනදා පැවැති අමාත්‍ය මණ්ඩල රැස්වීමේදී තාක්‍ෂණ,පර්යේෂණ හා පරමාණුක බලශක්ති ඇමැති පාඨලී චම්පික රණවක  සිදු කර ඇති ජාතිවාදී හා ආගම්වාදී කතාව නිසා ඇමති මණ්ඩගය තුළ ‍බෙදීමක් හට‍ගෙන ඇතැයි වාර්තා‍වේ.ඇමැතිවරයා‍ගේ එම ප්‍රකාශයත් සමග ‘හලාල්’ මාතෘකාව මුල්කොටගෙන අමාත්‍ය මණ්ඩලය තුළ ඉතා දීර්ඝ සහ උද්‍වෙගකර‍ ලෙස අදහස් හුවමාරුවීමක් සිදුවී ති‍බේ. මෙහිදී දැඩිව අදහස් පළ කොට ඇති චම්පික රණවක අමාත්‍යවරයා ‘හලාල්’ සලකුණ සහිත සියලු වෙළෙඳ භාණ්ඩ මිලදී ගැනීමෙන් වැළකී සිටිය යුතුය යන ස්ථාවරයේ සිට සිය අදහස් දැක්වීම සිදුකොට තිබේ. එමෙන්ම එම ස්ථාවරය වෙනුවෙන් පෙනී සිටින සිංහල බෞද්ධ බලවේග හෝ සිංහල බෞද්ධ සංවිධාන හෝ මැඬ පැවැත්වීමට කිසිවකු හෝ උත්සාහ දරන්නේ නම් කුමන තත්ත්වයක් යටතේ වුවද ඊට එරෙහිව නැඟී සිටීමට තමන් පසුබට නොවන බවද අමාත්‍යවරයා එහිදී දැඩිව ප්‍රකාශ කොට ඇත.

නොරොච්චෝලේ විදුලි බලාගාරය චීනයට සමාගමට පැවරීමත් සමග රටේ සමස්ත ආරක්‍ෂක පද්ධතියම බිඳවැටීමකට ලක්වන බව ජනතා විමුක්ති පෙරමුණේ පාර්ලිමේන්තු මන්ත‍්‍රී අනුර කුමාර දිසානායක දිනපතා පුවත්පතකට පවසා ති‍බේ. මීට අමතරව විදුලි ඒකකයක මිල ස්තාවරයකින් තොරව ඉහළ යාමද වලක්වාගත නොහැකි බවද, ඔහු පවසා සිටී. බලශක්ති ක්‍ෂේත‍්‍රය යනු රටේ ආරක්‍ෂාව පිළිබඳව සලකා බලන විට ප‍්‍රධානතම සාධකය බැවින්, බලශක්ති ක්‍ෂේත්‍රයේ සියයට සියයක්ම වගකීම දරන්නේ රජය විසින් බවද, ඔහු පවසා සිටී.
මීට අමතරව බලශක්ති ක්‍ෂේත‍්‍රය රජය සතු නිසා එය රජය විසින් ඒකාධිකාරයක් ලෙස පවත්නාගෙන යන බවද, මෙම ඒකාධිකාරිය බිඳදමා නොරොච්චෝලේ විදුලිබලාගාරය චීන සමාගමකට පැවරූ පසු විදුලිය මිලදී ගැනීමට සිදුවන්නේ එම සමාගමෙන් බවත්, අනුර කුමාර දිසානායක  සඳහන් කරයි.

හිටපු අගවිනිසුරු ආචාර්ය ශිරාණි බණ්ඩාරනායක මහත්මියටත් ‍දෝෂාභි‍යෝග ‍‍චෝදනා විමර්ෂණය කළ පාර්ලි‍මේන්තු වි‍ශේෂ කාරක සභා‍වේ සමාජිකයන් 11 ‍දෙනාටත් ලබන
05වනදා ‍ශ්‍රේෂ්ඨාධිකරණ‍යේ ‍පෙනීසිටින්නැයි දන්වමින් ‍ශ්‍රේෂ්ඨාධිකරණය විසින් ‍නොතීසි නිකුත් කර ති‍බේ.
හිටපු අගවිනිසුරු ආචාර්ය ශිරාණි බණ්‌ඩාරනායක මහත්මියට එරෙහි දෝෂාභියෝග චෝදනා විභාග කළ පාර්ලිමේන්තු තේරීම් කාරක සභාව ගත් තීන්දු අවලංගු කරමින් අභියාචනාධිකරණය නිකුත් කළ රිට්‌ ආඥව ඉවත් කරන්නැයි ඉල්ලා නීතිඥවර‍යෙක් ශ්‍රේෂ්ඨාධිකරණයට ගොනු කළ ඇපෑල කැඳවූ පසුගිය සිකුරාදා (14) ‍‍ශිරාණි තිලකවර්ධන, චන්ද්‍රා ඒකනායක සහ සනත් හෙට්‌ටිගේ යන ත්‍රිපුද්ගල විනිසුරු මඬුල්ල ‍මෙම නි‍යෝගය නිකුත් කර ඇත. ‍මෙම ඇපෑල යලි සලකා බැලීම මාර්තු 05වනදාට කල්තැබුනු අතර සියළු වගඋත්තර කරුවන් එදිනට අධිකරණ‍යේ ‍පෙනීසිටිය යුතුව ඇත.

අවිධිමත් ලෙස ආයුර්වේද වෛද්‍යවරුන් සඳහා ස්ථාන මාරු ක‍්‍රියාත්මක කිරීමට එරෙහිව හා ආයුර්වේද ක්‍ෂේත‍්‍රයේ පවතින නොවිසඳුනු ගැටළු ගණනාවක් සඳහා විසඳුම් ලබා දෙන ලෙස බලධාරීන්ට බලකරමින් පසුගිය සිකුරාදා (14) ආයුර්වේද වෛද්‍ය කාර්ය මණ්ඩලය, රෝහල් කාර්ය මණ්ඩලයත්, දේශීය වෛද්‍ය ශිෂ්‍ය සභාව හා සංවිධාන කිහිපයක් එක්ව දේශීය වෛද්‍ය ආමාත්‍යාංශය ඉදිරිපිටදී දැවැන්ත විරෝධතා උද්ඝෝෂණයක් හා පා ගමනක් පැවැත්වීය. මෙම අවස්ථාවට සමස්ත ලංකා ආයුර්වේද වෛද්‍ය නිලධාරී සංගමය වෙනුවෙන් එහි සභිපතිවරයාද, දේශීය වෛද්‍ය ශිෂ්‍ය සභාවේ සභාපතිවරයාද, රැකියා විරහිත ආයුර්වේද උපාධිධාරී සංගමයේ කැඳවුම් කරුද, අදහස් දැක්වීය.

රටේ ජනතාව කෝටි දෙකක්‌ පමණ සිටින බවත් ඔවුන්ගේ සෞඛ්‍ය තත්ත්වය සොයා බැලීමට ඔවුන්ට උපදෙස්‌ ලබාදීමට මහජන සෞඛ්‍ය පරීක්‍ෂකවරුන් 5,000 පමණ රටට අවශ්‍ය වී තිබුණත් දැනට සේවයේ යෙදී සිටින්නේ 1,100 පමණ සංඛ්‍යාවක්‌ බවත් මේ නිසා රටේ ජනතාව බෝවෙන රෝගවලින් මුදා ගැනීමට අසීරු තත්ත්වයක්‌ උදාවී තිබෙන බවත් කුරුණෑගල ශික්‌ෂණ රෝහලේ අධ්‍යක්‍ෂ වෛද්‍ය පාලිත ඩී. යාපා  පවසයි. කුරුණෑගල ශික්‍ෂණ රෝහලේ අධ්‍යක්‍ෂවරයා එසේ පැවසුවේ ජාතික මදුරු මර්දන සතිය වෙනුවෙන් රාජ්‍ය නිලධාරීන් මෙන්ම වෛද්‍යවරුන්, සෞඛ්‍ය ක්‍ෂේත්‍රයේ නිලධාරීන් දැනුවත් කිරීමේ වයඹ පළාත් ඩෙංගු මර්දන කමිටු රැස්‌වීමට සහභාගි වෙමිනි.

අධ්‍යාපනයට දෙමව්පියන්ගෙන් මුදල් අය කිරීම වහාම නතර කරන්නැයි ආණ්ඩුවට බලකෙරෙන උද්ඝෝෂණයක් ඊයේ (15) පෙරවරු 09.30ට ඉසුරුපාය අධාපන අමාත්‍යංශය ඉදිරිපිටදී පැවැත්විණි.
ගුරුවරුන්, දෙමව්පියන් සහ ශිෂ්‍ය ශිස්‍යාවන්ද ඊට සහභාගී වී සිටියහ.පාසල් දුරැකීමේ ජනතා ව්‍යාපාරය විසින් සංවිධානය කර තිබූ මෙම අවස්ථාවට සමාජවාදී ශිෂ්‍යසංගමයේ ජාතික සංවිධායක නලින්ද ජයතිස්ස  සහ පාසල් සුරැකීමේ ජනතා ව්‍යාපාරයේ කැඳවුම්කරු ධම්මික අලහප්පෙරුම ද ඊට සහභාගීවී සිටියහ.

පසුගිය සිකුරාදා(14) පසුවරුවේ පැවති එජාප කෘත්‍යාධිකාරී කමිටුවේදී නියෝජ්‍ය නායක තනතුරු කිහිපයක් පත් කිරිම පිළිබඳ එම පක්ෂයේ ජ්‍යෙෂ්ඨ මන්ති‍්‍රවරු කිහිප දෙනෙක් විරුද්ධත්වය පළ කොට ඇතැයි එම පක්ෂයේ අභ්‍යන්තර ආරංචි මාර්ග සඳහන්කරයි.තමන්ට වඩා කනිෂ්ඨ මන්ති‍්‍රවරුන් කිහිප දෙනකු නියෝජ්‍ය නායක තනතුරුවලට පත් කරනු ලබන විටදි ඉන් තමන්ට අවාසියක් වන බවද එම මන්ති‍්‍රවරුන් එක්සත් ජාතික පක්ෂ නායක රනිල් වික‍්‍රමසිංහ  වෙත අවධාරණය කොට ඇතැයිද එම ආරංචි මාර්ග සඳහන් කළේය.

මහජන බැංකුවේ නව සභාපතිවරයා වශයෙන් ජනාධිපති කාර්ය මණ්‌ඩල ප්‍රධානී ගාමිණී සෙනරත්  පත් කර ඇත.ජනාධිපති මහින්ද රාජපක්‍ෂ  විසින් පසුගිය සිකුරාදා(14) සිට ක්‍රියාත්මක වන පරිදි මෙම පත්වීම සිදුකර තිබේ.මහජන බැංකුවේ සභාපතිවරයා වූ ඩබ්ලිව්. කරුණාජීව  අභාප්‍රාප්ත වීමෙන් ඇති වූ පුරප්පාඩුව සඳහා මෙසේ ගාමිණී සෙනරත්  පත්කර ඇත.

මුදල් අමාත්‍යාංශයේ ඉන්න සමහර තක්කඩි නිලධාරීන්ට රටේ සංවර්ධනය ආපස්සට හරවන්න ඉඩ නොදෙන බව විමල් වීරවංශ  පවසයි. එවැනි නිලධාරීන් මුදල් අමාත්‍යාංශයෙන් පන්නා දමා හෝ රටේ සංවර්ධනය ඉදිරියට ගෙන යන බව ඔහු පැවසීය. මුදල් අමාත්‍යාංශයේ ආර්ථික ඝාතකයින්ට රටේ ආර්ථිකය ආපස්සට හැරවීමට හෝ රට කැලෑ පාරවල්වල ගෙනියන්න ඉඩ නොදෙන බව ඔහු වැඩිදුරටත් පැවසීය.
මූදල් හා ක්‍රමසම්පාදන අමාත්‍යාංශයේ අමාත්‍යවරයා ජනාධිපති මහින්ද රාපක්ෂ යි.

උසස් අධ්‍යාපනය ලබන සිසුන් සඳහා දේපොළ හෝ පුද්ගල ඇප තැබීමකින් තොරව බැංකුවලින් ණය ලබාගැනීම සඳහා පනතක් ‍ගෙනඑන බව උසස් අධ්‍යාපන අමාත්‍ය එස්.බී. දිසානායක  ප්‍රකාශ කරයි.
ණය ලබාදෙන ආයතනවලට සිසුන්ගෙන් ණය අයකරගැනීම සඳහා විශ්වාසය තහවුරුවන අන්දමට පනත පාර්ලිමේන්තුවේදී සම්මත කරගන්නා බවද ඔහු වැඩිදුරටත් පැවසීය.

ජනතා විමුක්ති පෙරමුණේ ප්‍රධාන ලේකම් ටිල්වින් සිල්වා මහතාගේ පියාවන එම්. විමලියෙස් සිල්වා මහතා පසුගිය සිකුරාදා (14) අළුයම අභාවප්‍රාප්තවී ඇත.දූදරුවන් පස් දෙනකුගේ පියෙකු වූ ඔහු මියයනවිට 86වන වියේ පසුවිය.බේරුවල මුල්ලපිටියේ පදිංචිව සිටි ඒ මහතාගේ අවසන් කටයුතු අලුත්ගම ආදාහනාගාරයේදී හෙට පස්වරු 5.00ට සිදුකෙරේ

එක්සත් ජනතා නිදහස් සන්ධාන ජා-ඇල ප්‍රාදේශීසභාවේ මන්ත්‍රී අපේක්ෂක ධම්මික සිල්ලවා නැමත්තා විසින් ජනතා විමුක්ති පෙරමුණේ එම ප්‍රාදේශීය සභාවේම අපේක්ෂකයෙකු ලෙස පසුගියවර තරඟ කළ කේ. ජී. විජේදාසට තියුනු ආයුධයකින් පහරදී තුවාල සිදුකර ඇතැයි වාර්තා වේ.ජවිපෙ සාමාජිකයා ප්‍ර‍දේශයේ ඉතා ජනප්‍රිය පුද්ගලයෙකු වන අතර පරිසරය සුරැකීමේ සංවිධානවල මෙන්ම ගමේ අඩුපාඩු සපුරාගැනීම වෙනුවෙන් හඬ නගන සංවිධාවල ක්‍රියා කාරීව කටයුතු කරන්නෙක් බව පැවසේ.

කොළඹ 07 කුරුඳුවත්ත තුම්මුල්ල ප්‍රදේශයේ රාත්‍රී සමාජ ශාලාවක ඊයේ (15) අලුයම දෙපිරිසක් අතර ඇති වු ගැටුමකින් පුද්ගලයෙකු මියගොස් තිබේ. එහිදී මියගොස් ඇත්තේ බාන්ස් පෙදෙසේ පදිංචි 22 හැවිරිදි තරුණයෙකි.සිද්ධිය සම්බන්ධයෙන් කුරුඳුවත්ත පොලීසිය වැඩිදුර විමර්ශන සිදුකරයි.

බෙල්ලේ වම් පැත්තට වෙඩි වැදී කළුබෝවිල රෝහලට ඇතුළු කළ සන්ඩේ ලීඩර් මාධ්‍යෙව්දී ෆරාස් ෂෞකට් අලි  කළුබෝවිල රෝහලෙන් කොළඹ ජාතික රෝහලේ දැඩි සත්කාර ඒකකයට මාරුකර තිබේ.
ඔහුට සැත්කමක් කිරීමට නියමිතබව රෝහල් අධ්‍යක්ෂ වෛද්‍ය අනිල් ජාසිංහ  කියයි.

කහවත්ත පොලිස් වසමේ කොටකෙතන හා ඒ අවට ගම්මානවල සිදුවූ කාන්තා ඝාතන 15න් 14ක්ම එකම කල්ලියක් විසින් සංවිධානාත්මකව කර ඇතැයි විමර්ෂනවලදී හෙළිවී ඇත.හෙළිවී ඇති ආකාරයට ගොඩකවෙල පාදේශීය සභා මනත්‍රී ධර්මසරිත්, ඔහුගේ සොහොයුරු රාජුත් වටා සිටි මත්ද්‍රව්‍ය ජාවාරම්කරුවන් මෙම ඝාතන රැල්ලට වගකිව යතු බවය..මෙම ඝාතන සියල්ල එකම රයටාවකට කාපා කොටා මරා දමා ඇති බවත්, ඝාතකයන් කාලානුරූපීව තම ඝාතන ක්‍රම වෙනස්කර ඇති බවත් විමර්ශන කණ්ඩායම් අනාවරණය කරගෙන ඇත. ලිංගික ආශාවන් ඉටුකරගැනීම හා පුද්ගල කෝන්තර මත මෙසේ ඝාතන රැල්ල අරඹා පසුව එය දේශපාන මුහුණවරක් දක්වා වර්දනය වී ඇති බවත් පොලිස් විමර්ශනවලදී අනාවරණය වී තිබේ.

පිටකොටුව කදිරේෂන් මාවතේ මහල් නිවාසයක පවත්වාගෙන ගිය අසභ්‍ය වීඩියෝ ප්‍රදර්ශනය කරන ස්ථානයක් පොලීසිය විසින් වටලා තිබේ.එම ස්ථානයේ තිබී රූපවාහිනී යන්ත්‍රයක්, ඩී.වී.ඩී යන්ත්‍රයක් සහ අසභ්‍ය දර්ශන ඇතුළත් සංයුක්ත තැටි කිහිපයක් ද සොයාගෙන ඇත. එම ස්ථානය පවත්වාගෙන ගිය පුද්ගලයින් තිදෙනෙකු ද අත්අඩංගුවට ගත් බවත් ඔවුන් අද (16) මාළිගාකන්ද මහේස්ත්‍රාත් අධිකරණයට ඉදිරිපත් කිරීමට නියමිත බවත් පොලීසිය සඳහන්කරයි.
දේශීය වශයෙන් අලෙවි කෙරෙන පෙට‍්‍රල් සහ ඞීසල් මිල අද සිට වැඩි කිරීමට ඉන්දියාව පියවර ගෙන තිබෙනවා. මේ අනුව, පෙට‍්‍රල් ලීටරයක මිල ඉන්දීය රුපියල් 1 යි 50 කින් ද ඞීසල් ලීටරයක මිල පයිසා 45 කින් ද ඉහළ නැංවෙනු ඇති. කෙසේ නමුත්, අගය එකතු කිරීමේ බදු ආදිය එක් වූ විට මිල ඉහළ යාම ඊට වඩා වැඩිවන බවයි ආර්ථික විශ්ලේෂකයන් පෙන්වා දෙන්නේ. ලෝක වෙළඳපොලේ තෙල් මිල වැඩිවීමත් සමඟ මෙලෙස ඉන්ධන මිල වැඩිකිරීමට සිදුවූ බව ඉන්දීය බලධාරින් ප‍්‍රකාශ කළා. ඉන්දියාවේ දේශීය තෙල් සැපයුමෙන් වැඩිම ප‍්‍රතිශතයක් හිමිව ඇත්තේ අයි. ඕ.සී සමාගමටයි.

පිළිකා රෝගය සඳහා කියුබාවේදී 4 වන වරටත් ශල්‍යකර්මයකට භාජනය කෙරුණු වෙනිසියුලායු ජනාධිපති හියුගෝ චාවේස්ගේ ඡායාරූප එරට මාධ්‍ය මගින් ඊයේ (15) ප‍්‍රකාශයට පත් කළා. 58 හැවිරිදි චාවේස් රෝහල් ඇද මත පුවත්පතක් කියවමින් සිටින අයුරු ඉන් එක් ඡායාරූපයක දැක්වෙනවා. ඔහු දෙපසින් චාවේස්ගේ දියණියන් දෙදෙනා ද සිටින අයුරු දැක ගත හැකියි. වෙනිසියුලානු නායකයා පසුගිය දෙසැම්බර් 11 වන දා සිට කියුබාවේ රෝහලක ප‍්‍රතිකාර ලබනවා.

සූර්යග‍්‍රහ මණ්ඩලයේ සූර්යයාට වඩාත්ම සමීප බුද ග‍්‍රහයා මෙතෙක් සැළකුණේ අළු - දුඹුරු පැහැති විශේෂ වර්ණයක් නොමැති ග‍්‍රහ ලෝකයක් ලෙසයි. එහෙත් නාසා ආයතනයේ මැසෙන්ජර් පරීක්ෂණ යානය මගින් එවන ලද ඡායාරූප පරීක්ෂා කිරීමෙන් හෙළිවී ඇත්තේ එය බෙහෙවින් වර්ණවත් ග‍්‍රහ ලෝකයක් බවයි. බුද ග‍්‍රහයා මතුපිට භූ ලක්ෂණද මෙම වර්ණවලින් පිළිබිඹු වන බව විද්‍යාඥයන්ගේ අදහසයි. මැසෙන්ජර් පරීක්ෂණ යානයෙන් ලැබුණු දත්ත පරිගණක ක‍්‍රියාවලියකට ලක් කිරීමෙන් එහි පවතින නියම වර්ණ හඳුනාගෙන තිබෙනවා. ඒ අනුව බුද ග‍්‍රහයාගේ ගිනි කඳු සානු තැඹිලි පැහැයෙන් දිස්වනවා. එහි තද නිල් පැහැයෙන් සළකුණු වන්නේ වටිනා ඛනිජ වර්ගයක් විය හැකි බව නාසා විද්‍යාඥයන් සඳහන් කලා. කෙසේ නමුත් එම ඛනිජ වර්ගය කුමක්දැයි මෙතෙක් හඳුනාගෙන නැහැ. බුද ග‍්‍රහයාගේ ආවාට තුළින් පාෂාණ නික්මීම දීප්තිමත් නිල් වර්ණයෙන් සළකුණු වී තිබෙනවා. මෙම වර්ණ සංකලනය සහිත බුද ග‍්‍රහයාගේ මතුපිට සිතියම් ගතකළ නව ආදර්ශනයක් ඇමරිකානු විද්‍යා සම්මේලනයේ සමුළුව වෙතද ඉදිරිපත් කෙරුණා. බුද ග‍්‍රහයා පිළිබඳ පරීක්ෂණ පවත්වන මැසෙන්ජර් යානය වසර 2015 වනතුරු එහි තොරතුරු පොළොවට එවනු ඇති. යුරෝපය සහ ජපානය එක්ව ක‍්‍රියාත්මක කරන බෙපිකලම්බු නැමති ව්‍යාපෘතිය තුළින් වසර 2022 දී බුද ග‍්‍රහයාගේ කක්ෂය වෙත චන්ද්‍රිකා දෙකක් යැවීමට නියමිතයි.

